
			Canta, miña compañeira,
canta que cadramos ben, 
moitas almas se condenan 
porque nos levamos ben.

			Copla recollida en Cerceda a Delfina e Rosa por Dorothé Schubarth

			Mediante este código pódese acceder a un breve vídeo onde a escritora María Lado introduce o contido deste libro.

		

	
		
			Hai moito moito tempo, cando os animais aínda falaban…

			Con esta frase comezaban moitas historias cando aínda non andaban escritas polos libros. Era un mundo sen televisión nin Internet, onde os contos e as cancións viaxaban de boca en boca, de memoria en memoria, para entreter as xentes. A historia que nace aquí tamén ten a súa orixe nese tempo en que os animais aínda falaban. Pero empecemos polo principio. 

			Neste ano 2025 a Real Academia Galega decidiu dedicarlles as Letras Galegas ás cantareiras e á poesía popular. É unha homenaxe a unha tradición literaria e musical que se mantivo viva nas voces de quen cantaban. 

			Para recoñecer este saber e quen o gardou, dende a Academia destacaron seis mulleres cantareiras, pois eran as mulleres as que cantaban acompañadas de instrumentos de percusión, como pandeiretas ou pandeiros. Son as que poñen o nome, pero en realidade representan miles que transmitiron ese gran tesouro. As homenaxeadas son Adolfina Casás Rama e Rosa Casás Rama (veciñas de Cerdeda), Eva Castiñeira (de Muxía) e tres das Pandeireteiras de Mens (de Malpica de Bergantiños), chamadas Prudencia e Asunción Garrido Meijende e Manuela Lema Villar. 

			Ti, que les este libro, debes de ser unha persoa curiosa e seguramente sabes xa o que é o Día das Letras Galegas, pero pensa nun extraterreste ou nunha intelixencia artificial que acaba de nacer. Non sería bo explicarlles un chisco por que se celebra esa data? Dende cando? A quen lle dedicaron esta festa dende que empezaron a celebrala? Por que é tan importante que nomeen estas seis mulleres?

				A Real Academia Galega naceu oficialmente o 4 de setembro de 1905. Na súa constitución participou Manuel Murguía, que foi presidente e un importante persoeiro da institución ata a súa morte no ano 1923. Pero igual de importante na súa fundación foi un colectivo de emigrantes galegos en Cuba que formaron a Asociación Iniciadora e Protectora da Academia Galega e que, entre outras virtudes, eran quen tiñan o diñeiro. Un dos seus obxectivos máis urxentes era publicar un dicionario e unha gramática para igualar o galego a outras linguas que xa tiñan estas ferramentas. A idea era crear unha norma escrita e aclarar de vez cuestións como se avogada en galego debe escribirse con b ou con v. (Escríbese con v!, porque así é máis semellante a como se escribía en latín, lingua da cal veñen as avogadas, os avogados e a maior parte das palabras galegas.)

			

			Para dar resposta a todas as preguntas anteriores imos viaxar no tempo. Porque se non se lle ocorrese a ninguén celebrar unha vez ao ano a nosa literatura talvez nunca chegásemos a saber quen eran Adolfina, Rosa, Eva, Prudencia, Asunción e Manuela. 

			Escoitarías nalgunha ocasión que debemos coidar a nosa lingua e a nosa cultura. É un sinal de intelixencia preocuparse por algo que fala do lugar de onde vimos. Esta idea non é nova. Ocorréuselle xa hai máis de cen anos a moitas escritoras e escritores, estudosos e estudosas e…, en fin, a persoas curiosas e sensibles coma ti. 

			Non foi ata 1963 que naceu o Día das Letras Galegas. Nese ano, a Real Academia Galega dixo que si á proposta de tres dos seus membros de dedicar unha data á celebración da lingua e cultura galegas, escollendo unha persoa relacionada coa literatura a quen nomear en tal festexo. Por esa altura, facíanse exactamente cen anos da publicación do libro Cantares gallegos de Rosalía de Castro e, aproveitando o aniversario, ela foi a primeira persoa a quen se homenaxeou nas Letras.

			Primeiro cartel do Día das Letras Galegas en homenaxe á publicación de Cantares gallegos de Rosalía de Castro.

			Decidiron escoller o día 17 de maio porque esa data coincide coa publicación do libro de Rosalía, que, como sabes, é o primeiro escrito en galego despois de séculos sen publicacións na nosa lingua. A partir deste feito, moitas outras persoas animáronse a facer o mesmo e por iso se considera o inicio do Rexurdimento. Tamén é o primeiro libro asinado por unha muller co seu nome propio, cando o habitual era que as escritoras tivesen que empregar un pseudónimo que as facía pasar por homes, xa que esta era unha actividade que se pensaba que as mulleres non debían nin sabían facer. Todo isto converteu a Rosalía na escritora fundacional da literatura galega.

			
			Rosalía de Castro é hoxe en día máis que a autora que sentou as bases da literatura galega. A súa figura é case unha icona cultural, como podes ver pola cantidade de rúas que levan o seu nome en diversas vilas e cidades ou polas numerosas imaxes dela que atopas en pósters, camisolas, chapas… Galicia é un dos poucos países onde a figura máis importante das letras é unha muller. Pero hai outro. En Finlandia teñen a Minna Canth (1844-1897) que, ao igual que a nosa Rosalía, foi unha firme defensora dos dereitos das mulleres e das causas sociais e é considerada a autora que abriu o camiño á literatura finlandesa. Pola súa importancia, coincidindo co seu aniversario, o 19 de marzo celebran en Finlandia o día de Minna Canth. 

				Rosalía de Castro.

			

			
			Actualmente o 17 de maio é festivo oficial en Galicia, así que xa tes algo que agradecerlles a Rosalía e á Real Academia Galega. Pero isto non foi así ata 1991, 28 anos despois da primeira edición.

			Van alá xa 63 anos de Letras Galegas, que non son poucos, durante os cales se recoñeceron 6 mulleres fronte a 58 homes. Este dato quédache aquí para reflexionar. Ah, é posible que fagas as contas e che sobre xente ou che falten días. Iso é porque nalgunhas ocasións, como nesta, se nomeou varias persoas á vez.

			Outra cousa que debes ter en conta é que para che dediquen o Día das Letras Galegas debes levar polo menos dez anos coa pata estirada (así que non teñas présa). Esa é a razón pola cal en 2025 quedaron fóra algunhas das Pandeireteiras de Mens, que eran cinco pero só se mencionan tres. Xa ves, é unha festa onde a persoa pola que se fai nunca pode estar. 

			
			Ante a evidente falta de mulleres recoñecidas pola Academia ao longo destes anos, e para reivindicar a súa importancia na literatura galega, a plataforma de crítica literaria A Sega festexa dende 2014 o Día das Galegas nas Letras, recoñecendo unha escritora como Señora das Letras. 

			

			A estas alturas xa podes supoñer por que é un fito que en 2025 se escolla para as Letras Galegas a Adolfina, Rosa, Eva, Prudencia, Asunción e Manuela. En primeiro lugar porque a lista de mulleres nesta celebración é ben pequena, algo que sen dúbida debe mudar andando no tempo en que andamos. E doutra banda porque é a primeira vez que a Academia recoñece a literatura oral, xunto a todas as mulleres que a conservaron, como literatura ao nivel da escrita. Estas seis mulleres non son seis autoras que publicasen libros, pero o saber que gardaron e transmitiron é fundamental para a nosa cultura e, tamén, para a nosa literatura. Ata Rosalía soubo ver que no que cantaba a xente do pobo había tanta poesía como nos libros. Ou acaso esqueces que os poemas de Cantares gallegos comezan todos recollendo unha copla popular a partir da cal a escritora de Padrón segue escribindo?

			No tempo en que os animais aínda falaban naceron as historias e as cantigas. E teñen unha vida longa que chega ata os teus días porque houbo quen cantou e contou para quen as quería escoitar. 

			Non é só literatura aquilo que se escribe. Agora imos ver que a poesía tamén se pode bailar.

